
CANTO DODICESIMO





ARGOMENTO






Cangiôu in drago enorme e furibondo

O Genio de l’Orenoco ô s’asbrïa

Contro do scrovitô do neûvo Mondo

Pe profondâlo in mâ co-a compagnia;

Ma a tramma spaventosa de l’immondo

Genio pe Nicamuoele a va fallia,

Che tutta a vasta America da un schêuggio

O fa vedde a Colombo a un colpo d’êuggio.









1

Mentre rischio d’andâ presto in derrûo

A çittæ do gran Ligure a corriva,

Uña tramma pe perdio de segûo

Maboia contro ô mæximo ô l’ordiva,

Che trovandose ancon do tutto a-ô scûo

Riguardo a chi ô çercava e a chi ô tradiva

Aggiuttôu da-i Gregæ tranquillamente

O l'andava çercando un Continente.


2

E ô creddeiva ô so voto zà compio,

E Tæra ferma aveîla zà trovâ

Ne-a grand’isoa de Cubba; ma ô gran gio

Fæto de quella costa, dove ô mâ

O l'è de schêuggi e secche gremenio,

Essendose dovûo disingannâ,

Verso Ponente ô dirizzeiva allôa

Senza ritardo nêuvamente a prôa.

